
	
  

	
  
	
  
	
  

Udin, ai 15 di Dicembar dal 2014 
	
  
	
  
 
ARLeF, un supuart impuartant al cine par furlan 
In chest setôr, a son energjiis creativis zovinis e di valôr, al dîs il president Fabbro 
 
Dentri dal program di poie aes arts “par furlan”: teatri, produzion musicâl e produzion 
cinematografiche, la ARLeF e je part ative tal finanziament dal “Concors par tescj 
cinematografics in lenghe furlane” che si siere cul apontament di joibe ai 18 di 
Dicembar al Visionari di Udin, cu la organizazion dal Cec (Centri Espressions 
Cinematografichis). 
 
«In cheste X edizion – al dîs il president de ARLeF, Lorenzo Fabbro – a son 7 i progjets in 
concors. Come simpri, il nivel cualitatîf al è une vore alt e la Jurie e varà ce fâ par assegnâ 
i premis in pali. Chest al è segnâl che a son energjiis zovinis e di valôr che, se poiadis a 
dovê, a puedin judâ no pôc la cressite culturâl comunitarie e dâ linfe gnove ai ramaçs dal 
arbul de nestre lenghe, par stimolâ a produsi gnovis pomis». 
 
Tra i progjets poiâts de ARLeF tal 2014, si à di segnalâ almancul dôs voris. 
La gnove serie di “Felici ma Furlans”, ideade di Alessandro Di Pauli e Tommaso 
Pecile, cu la sô fuarce autoironiche, inteligjente, sureâl e paradossâl te descrizion dal Friûl 
moderni che, in maniere simboliche, e zire ator dal univiers de “Daurman srl”. Un vivôr 
creatîf che a àn dal sigûr preseât ancje i 140 mil contats regjistrâts tal web, che a àn 
puartât ae assegnazion dal Premi dal public al “Roma Web Fest 2014”, assegnât ae prime 
stagjon de serie. 
Downhill (+sklet xtremetv), invezit, cu la regjie di Giorgio Cantoni, e je une serie di 
reportage su lis ativitâts sportivis (canyoning, dowhill, kayak…) che si davuelzin in 
puescj naturâls furlans: Val Racolane, Isule de Cona, Paulâr, Glemone. Lis ripresis une 
vore spetacolârs a son stadis fatis di piçulis videocjamaris puartadis dai protagoniscj tes 
lôr evoluzions e a mostrin une vore ben lis bielecis ambientâls de regjon e lis tantis 
emozions dal turisim creatîf. 
	
  
	
  

 
 
	
  
	
  


